
ABSTRAK 

 

Kajian ini bertujuan untuk mengenal pasti perkembangan sejarah ekonomi negeri 

Terengganu dengan memberi tumpuan ke atas perusahaan hasil perikanan masyarakat 

Melayu pesisir di Terengganu dari tahun 1910 hingga 1941. Dalam tempoh ini, negeri 

Terengganu menunjukkan peningkatan ekonomi yang memberangsangkan kesan 

daripada perusahaan hasil perikanan yang dijalankan oleh masyarakat Melayu pesisir 

yang merangkumi perusahaan ikan kering, ikan bilis, budu, belacan dan ikan jeruk. 

Kajian ini meneliti aspek-aspek yang mempengaruhi perusahaan hasil perikanan 

masyarakat Melayu pesisir Terengganu. Isu dan cabaran yang dihadapi dalam 

perusahaan hasil perikanan turut diketengahkan. Di samping itu, pelbagai langkah 

dilakukan oleh pihak kerajaan bagi meningkatkan mutu keluaran hasil perikanan. 

Kaedah penyelidikan kualitatif digunakan berdasarkan sumber primer dan sekunder. 

Sumber primer dalam kajian ini seperti laporan tahunan, telegram, memorandum, 

surat-menyurat dan laporan rasmi yang diperoleh dari Pejabat Kolonial British, 

Pejabat Pesuruhjaya Tinggi, Setiausaha Kerajaan Terengganu, Pejabat Menteri Besar, 

Pejabat Tanah dan Galian, Pejabat Undang-Undang, Pejabat Tanah Kemaman, 

Pejabat Daerah Kuala Terengganu dan Pejabat Istana Badariah Terengganu yang 

dianalisis dengan menggunakan pendekatan sejarah. Sumber sekunder turut 

digunakan bagi mengukuhkan lagi penghuraian fakta dan dapatan kajian seperti tesis, 

artikel, jurnal, buku dan akhbar. Dapatan kajian menunjukkan perusahaan hasil 

perikanan merupakan perusahaan utama dalam kalangan masyarakat Melayu pesisir 

Terengganu yang menjadi sumber kekuatan ekonomi yang penting ke atas masyarakat 

dan negeri Terengganu pada tahun 1910-1941. Hasil perikanan juga merupakan 

komoditi eksport utama Terengganu berbanding komoditi eksport yang lain 

berdasarkan kuantiti dan nilai eksport setiap tahun. Kesimpulan daripada kajian 

menunjukkan pengeluaran dan pengeksportan hasil perikanan yang banyak untuk 

memenuhi permintaan pasaran yang tinggi dari masyarakat tempatan dan luar 

membuktikan bahawa Terengganu adalah sebuah negeri yang kaya dengan sumber 

bekalan ikan. Implikasi kajian menunjukkan perusahaan hasil perikanan yang 

dijalankan oleh masyarakat Melayu pesisir telah membantu perkembangan ekonomi 

Terengganu.  

THE MALAY COASTAL COMMUNITY FISHERY INDUSTRY IN 

TERENGGANU 1910-1941 

 

ABSTRACT 

 

This study was aimed to determine the development of Terengganu’s economic 

history by emphasizing the seafood products of the fishery industry of the Malay 

coastal community in Terengganu from 1910 to 1941. Within the period stated, 

Terengganu had experienced an increasing economic growth, impacted from the 

fishery industry of the Malay coastal community such as the dried fish, dried 

anchovies, budu, shrimp paste and salted fish. This study analyses various aspects that 

had influenced the fishery of the Malay coastal community in Terengganu. It 

highlights the issues and challenges that had been surfaced in the industry. In 

addition, different mechanisms had been taken by the government to increase the 

quality of the fishery products. This study employs qualitative research methods, 

using primary and secondary sources. Primary sources in this study are derived from 

the various annual reports, telegrams, memorandums, correspondences and official 

reports of the British Colonial Office, the High Commissioner Office, the Terengganu 

State Secretary, the Chief Minister's Office, the Land and Mineral Office, the Legal 

Office, the Land Office of Kemaman, the Kuala Terengganu District Office and the 

Istana Badariah’s Office, using a historical approach analysis. Secondary sources are 

also used to strengthen the fact analysis and research findings such as thesis, articles, 

journals, books and newspapers. The findings of the study indicate that the fishery 

industry was the main sector amongst the Malay coastal community in Terengganu. 

Fishery industry was a major economic sources for the community and the state of 

Terengganu in 1910-1941. In conclusion, this this study shows that with a high 

volume of fishery products and exports to cater the increasing market of the local and 

international communities proves that Terengganu had abundance of fish supplies.  

The implication of the study indicates that the fishery products of the Malay coastal 

community has assisted the economic development of Terengganu.  

BAB 1 

 

 

 

 PENDAHULUAN 

 

 

 

1.1   Pengenalan 

 

Tesis ini bertujuan mengkaji perusahaan hasil perikanan masyarakat Melayu pesisir di 

Terengganu antara tahun 1910 hingga 1941. Perusahaan hasil perikanan di 

Terengganu merupakan kegiatan ekonomi utama masyarakat Melayu pesisir 

Terengganu semasa pembentukan Negeri-Negeri Melayu Tidak Bersekutu (NNMTB) 

yang merangkumi perusahaan ikan kering, ikan bilis, budu, belacan dan ikan jeruk. Ini 

kerana hasil perikanan merupakan sumber protein dan bekalan makanan yang penting 

bagi kehidupan masyarakat serta memberi pulangan yang lumayan sehingga 

membawa perubahan ke atas ekonomi masyarakat dan negeri Terengganu pada ketika 

itu. Peringkat awal perusahaan hasil perikanan dijalankan secara kecil-kecilan oleh 

isteri dan anak-anak nelayan untuk kegunaan harian. Namun begitu, perusahaan hasil 

perikanan dilihat memberi keuntungan yang besar apabila hasil perikanan yang 

diusahakan mendapat permintaan pasaran yang tinggi dari masyarakat tempatan dan 

luar.  

 



2 

 

 Dengan lahirnya perusahaan hasil perikanan, ekonomi Terengganu mula 

berubah dan hasil eksport mula dipelbagaikan. Ini menunjukkan masyarakat Melayu 

pesisir Terengganu merupakan sebuah masyarakat yang rajin, berdaya saing dan 

mempunyai kebolehan yang tinggi setelah hasil perikanan mula memperlihatkan 

pulangan yang besar. Walaupun pemprosesan hasil perikanan sekadar menggunakan 

tangan dan peralatan tradisional, namun masyarakat Melayu pesisir Terengganu 

mampu menghasilkan produk milik mereka sendiri dalam kuantiti yang banyak untuk 

memenuhi permintaan pasaran tempatan dan luar. Perusahaan hasil perikanan yang 

dijalankan dapat melahirkan ramai pengusaha ikan dalam kalangan masyarakat 

Melayu dan seterusnya berjaya membentuk mereka ke arah satu bidang baru yang 

maju. Ini merupakan satu langkah positif dalam usaha membela nasib masyarakat 

Melayu pesisir yang sebahagian besarnya adalah nelayan,
1
 pengusaha ikan dan 

pedagang dalam usaha menambahkan lagi peluang pekerjaan, pendapatan dan bekalan 

makanan.  

  

 Negeri Terengganu sebuah negeri yang terletak di pesisir pantai yang luas 

dan panjang bermula dari pesisir Kuala Besut hingga pesisir Kuala Kemaman. Jika 

dibandingkan dengan negeri lain di Semenanjung Tanah Melayu, Terengganu 

merupakan negeri yang utama dianggap sebagai maritim kerana kedudukannya yang 

menghadap Laut China Selatan dan segala urusan perdagangan banyak dikendalikan 

melalui sungai, laut dan pesisir pantai. Kewujudan ekonomi maritim secara langsung 

membawa kepada perkembangan dalam perusahaan hasil perikanan dan seterusnya 

                                                           
1
  Nelayan menurut fail Pejabat Undang-Undang Terengganu ialah orang yang bekerja ke laut 

untuk menangkap ikan. Rujuk L.A.Tr 169/37, Fishing Industry. Daripada Ketua Kastam Terengganu. 



3 

 

hasil perikanan menjadi komoditi eksport utama negeri Terengganu.
2
 Penggunaan 

jalan laut sebagai jalan perhubungan dan komunikasi menyebabkan munculnya 

pelabuhan yang maju di Terengganu. Berpandukan peta dunia yang dilukis oleh 

Ptolemy, seorang ahli geografi dan ilmu alam Greek yang terkenal, terdapat dua buah 

pelabuhan utama di bahagian Timur Semenanjung Tanah Melayu iaitu Primula yang 

merujuk kepada penempatan di muara Sungai Terengganu dan Kole di muara Sungai 

Kemaman.
3
 Wujudnya pelabuhan ini menjelaskan bahawa semenjak abad ke-dua 

sebelum Masihi, pelabuhan Terengganu menjadi tempat persinggahan pedagang dan 

ilmuan di kawasan Laut China Selatan serta menjadi penyumbang utama kepada 

perkembangan ekonomi perikanan Terengganu.
4
  

  

 Terdapat pelbagai aspek yang mempengaruhi perusahaan hasil perikanan 

masyarakat Melayu pesisir pada tahun 1910-1941 sehingga membawa kemajuan ke 

atas ekonomi masyarakat dan negeri Terengganu. Antara aspek yang berkait rapat 

dengan perusahaan hasil perikanan dalam kalangan masyarakat Melayu pesisir ialah 

permintaan pasaran yang tinggi daripada masyarakat tempatan dan luar terhadap hasil 

perikanan. Oleh hal yang demikian, ini mempengaruhi masyarakat Melayu terlibat 

dalam perusahaan hasil perikanan sebagai pengusaha dan taukeh ikan. Hasil 

tangkapan ikan yang banyak diperoleh oleh nelayan setiap hari membawa kepada 

                                                           
2
  Hugh Clifford, A Journey Through the Malays States of Trengganu and Kelantan, The 

Geographical Journal, Volume 9, No. 1, 1987, hlm. 5. 
3
  M.C. ff. Sheppard, A Short History of Terengganu, Journal of the Malayan Branch of the 

Royal Asiatic Society, Vol 22, No. 3 (149) (June 1949), hlm. 1. 
4
  Abdul Rahman Embong, Terengganu Merentasi Tiga Abad Kesultanan, Politik, Ekonomi, 

Agama dan Budaya, Yayasan Diraja Sultan Mizan, Kuala Terengganu, 2012, hlm. 13 dan 142. Rujuk 

juga dalam Muhammad Salleh Haji Awang (MISBAHA), Sejarah Darul Iman Hingga 1361H=1942M, 

Yayasan Islam Terengganu, Terengganu, 1978, hlm. 12, Wan Hussein Wan Azmi, Islam di 

Terengganu: Ketibaan dan Perkembangannya Hingga Abad ke XIIIM, Lembaga Muzium Terengganu, 

Terengganu, 1987, hlm. 9, Wan Hisham Wan Salleh dan Wan Ramli Wan Muhammad, Tamadun Baru 

Bermula di Sini, Terengganu: Unit Komunikasi Kerajaan Negeri Terengganu, 2006, hlm. 27. Rujuk 

juga Pembangunan Terengganu Dahulu dan Sekarang, Pejabat Setiausaha Kerajaan Terengganu, 

Percetakan Yayasan Islam Terengganu, Kuala Terengganu, 1999, hlm. 2. 

pemprosesan ikan yang diawet, digaramkan dan dikeringkan agar tahan lebih lama 

dan mengelakkan dari membazir. Penggunaan perahu sebagai pengangkutan utama 

untuk menangkap ikan, berniaga dan berdagang serta alat penangkapan ikan yang 

digunakan sehingga memperoleh hasil tangkapan ikan yang banyak juga antara aspek 

yang mempengaruhi masyarakat Melayu pesisir Terengganu dalam perusahaan hasil 

perikanan. Ditambah dengan pelabuhan, pengkalan dan jeti yang wujud di 

Terengganu sebagai pusat pendaratan hasil ikan, pusat perniagaan dan pusat 

perdagangan, memudahkan produk hasil perikanan yang diusahakan oleh masyarakat 

Melayu tempatan dieksport ke luar. 

 

 Seterusnya, dalam usaha memajukan perusahaan hasil perikanan dalam 

kalangan masyarakat Melayu pesisir Terengganu, pihak kerajaan dan British 

memainkan peranan yang penting dengan menumpukan kepada langkah-langkah yang 

dilakukan seperti menubuhkan Jawatankuasa Perniagaan Ikan, peranan yang 

dimainkan oleh Pejabat Tanah dan Galian dalam mengeluarkan lesen tumpangan 

tanah kerajaan untuk mendirikan bangsal ikan bagi menjalankan perusahaan hasil 

perikanan, mewujudkan pameran dan pertunjukan hasil perikanan di peringkat negeri 

dan antarabangsa, saluran bantuan kewangan yang dihulurkan oleh kerajaan, 

memperkenalkan Undang-Undang Ikan, peranan Pejabat Ketua Shahbandar dan 

Undang-Undang Shahbandar. Selain itu, peranan yang dimainkan oleh Pejabat 

Kastam, Pejabat Lembaga Kesihatan, Pejabat Bandaran Terengganu dan peranan 

Pejabat Perikanan NNS dan NNMB di Singapura. Langkah-langkah yang dijalankan 

oleh kerajaan dalam tempoh kajian ini membawa kepada perkembangan dalam 

perusahaan hasil perikanan masyarakat Melayu pesisir di negeri Terengganu.  

1.2       Permasalahan Kajian 

 

Berasaskan rekod-rekod rasmi kerajaan yang berkaitan dengan perusahaan hasil 

perikanan dalam kalangan masyarakat Melayu pesisir Terengganu, penyelidik 

mendapati pada tahun 1910 hingga 1941 perusahaan hasil perikanan yang dijalankan 

oleh masyarakat Melayu pesisir bermula dari Kuala Besut hingga Kuala Kemaman 

merupakan penyumbang utama kepada peningkatan ekonomi masyarakat dan negeri 

Terengganu.
5
 Menurut rekod Pejabat Tanah dan Galian Terengganu, perusahaan hasil 

perikanan dalam kalangan masyarakat Melayu pesisir Terengganu secara langsung 

berjaya memacu transformasi dan perkembangan ekonomi di negeri Terengganu 

dalam tempoh yang dikaji berdasarkan kepada jumlah komoditi eksport dan 

pendapatan negeri Terengganu ke atas hasil perikanan.
6
  

 

Bagi mendalami permasalahan tersebut, kajian ini cuba meneliti aspek yang 

mempengaruhi penglibatan masyarakat Melayu pesisir dalam perusahaan hasil 

perikanan sehingga membawa kepada perkembangan ekonomi negeri Terengganu. 

Antaranya aspek permintaan pasaran yang tinggi dari masyarakat tempatan dan luar 

terhadap hasil perikanan berbanding barangan eksport yang lain setiap tahun sebagai 

sumber keperluan hidup mereka.
7
 Secara tidak langsung, masyarakat Melayu pesisir 

Terengganu dapat menambah pendapatan mereka dengan membuat perubahan gerak 

kerja ke arah kegiatan ekonomi yang lebih stabil dan seterusnya dapat melahirkan 

ramai pengusaha dan usahawan dalam perusahaan hasil perikanan.  

                                                           
5
  C.O 840/1, Trengganu Annual Report for the Year 1911 by Walter D. Scott, British Agent 

Trengganu, Kuala Lumpur: F.M.S  Government Printing Office, 25 June 1912, hlm. 1-2. 
6
  C.L.M 97/1352, Menyiasat Perkara-Perkara Berkenaan Dengan Perniagaan Ikan Kering dan 

Nyiur Kering. Daripada Setiausaha Kerajaan Terengganu. 
7
  C.O 840/1, Trengganu Annual Report for the Year 1911 by Walter D. Scott, British Agent 

Trengganu, Kuala Lumpur: F.M.S Government Printing Office, 25 June 1912, hlm. 1-2. 

Hasil tangkapan ikan yang banyak diperoleh oleh nelayan di seluruh kawasan 

pesisir negeri Terengganu iaitu Kuala Besut, Kuala Setiu, Kuala Terengganu, Marang, 

Kuala Ibai, Merchang, Paka, Dungun dan Kemaman membawa kepada perusahaan 

hasil perikanan. Untuk mengelakkan daripada rosak dan membazir, lebihan ikan yang 

diperoleh oleh nelayan diproses menjadi ikan kering, ikan bilis, budu, belacan dan 

ikan jeruk supaya hasil perikanan lebih tahan lama dan mengelakkan kerosakan serta 

pembaziran untuk sumber bekalan makanan dan pengeksportan.
8
 Kebanyakan ikan 

yang diawet dan dikeringkan dieksport ke Singapura, Siam, India dan Cochin-China. 

Singapura adalah negeri yang paling tinggi permintaan terhadap produk hasil 

perikanan dari negeri Terengganu.
9
 

 

Penggunaan perahu sebagai pengangkutan utama dan peralatan menangkap 

ikan merupakan aspek penting bagi nelayan untuk memperoleh hasil tangkapan ikan 

yang banyak bagi keperluan harian dan pengeksportan. Sememangnya penggunaan 

Perahu Payang, Sekoci dan Kolek serta Pukat Tangkul, Pukat Payang, Pukat Tarik 

dan Pukat Jerut mempengaruhi kepada hasil tangkapan ikan yang banyak dan 

seterusnya membawa kepada perusahaan hasil perikanan dalam kalangan masyarakat 

Melayu pesisir Terengganu.
10

 Menurut Sheppard,
11

 ketika musim tengkujuh, hasil 

tangkapan ikan oleh nelayan berkurangan kerana nelayan tidak dapat pergi ke laut 

untuk menangkap ikan disebabkan laut bergelora dan ombak besar. Hasil laut yang 

                                                           
8
  L.O.M 77/1940, Memohon Kebenaran Membangunkan Dua Buah Bangsal Di atas Tanah 

Kerajaan di Pantai Sebelah Barat Kuala Marang kerana Membuat Ikan Kering. 
9
  C.O 840/1, The Annual Report of the British Agent Trengganu for the Year 1917 by J. L. 

Humphreys Walter, British Agent Trengganu, Kuala Lumpur: F.M.S Government Printing Office, 7 

April 1918, hlm. 3. 
10

   C.O 840/1, The Annual Report of the British Agent Trengganu for the Year 1918 by J. L. 

Humphreys Walter, British Agent Trengganu, Kuala Lumpur: F.M.S Government Printing Office, 7 

April 1919, hlm. 6. 
11

  M.C. ff. Sheppard, A Short History of Trengganu, Journal of the Malayan Branch of the Royal 

Asiatic Society, Vol. 22, No. 3 (149) (June 1949), hlm. 45. 

yang banyak diperoleh sebelum musim tengkujuh diusahakan menjadi kering oleh 

masyarakat Melayu pesisir Terengganu untuk dijadikan bekalan makanan dan sumber 

protein.   

 

Pelabuhan, pengkalan dan jeti yang terdapat di Terengganu juga antara aspek 

yang mempengaruhi masyarakat Melayu pesisir Terengganu dalam perusahaan hasil 

perikanan. Oleh hal yang demikian, hasil perikanan dapat dieksport dengan mudah 

dan seterusnya dapat memenuhi permintaan pasaran luar.
12

 Dalam tempoh 1910-1941, 

pelbagai langkah yang dilakukan oleh kerajaan dalam memajukan perusahaan hasil 

perikanan masyarakat Melayu pesisir Terengganu. Apa yang jelas, perusahaan ini 

merupakan tunjang utama ke arah perkembangan dan pembangunan ekonomi 

masyarakat dan negeri Terengganu.  

 

 

1.3 Objektif Kajian 

 

Tesis ini bertujuan untuk mengkaji perusahaan hasil perikanan masyarakat Melayu 

yang melibatkan seluruh kawasan pesisir di Terengganu iaitu Kuala Besut, Kuala 

Setiu, Kuala Terengganu, Marang, Dungun dan Kemaman semasa pembentukan 

Negeri-Negeri Melayu Tidak Bersekutu. Dalam usaha mencapai matlamat di atas, 

kajian ini ingin  memenuhi objektif berikut: 

 

i. Mengkaji latar belakang perusahaan hasil perikanan masyarakat Melayu 

pesisir Terengganu. 

                                                           
12

   S.A 76/1338, Report Lawatan Pejabat Shahbandar di Kemaman. Daripada Ketua 

Shahbandar. 



8 

 

ii. Meneliti aspek-aspek yang mempengaruhi perusahaan hasil perikanan 

dalam kalangan masyarakat Melayu pesisir Terengganu.  

iii. Menganalisis isu dan cabaran yang dihadapi dalam perusahaan hasil 

perikanan masyarakat Melayu pesisir Terengganu.  

iv. Menganalisis langkah-langkah yang diambil oleh pihak kerajaan dan 

British dalam usaha memajukan perusahaan hasil perikanan masyarakat 

Melayu pesisir Terengganu.  

 

 

1.4 Kepentingan Kajian 

 

Kajian ini penting dijalankan untuk mengkaji tentang perusahaan hasil perikanan 

masyarakat Melayu pesisir di Terengganu tahun 1910 hingga 1941. Penerokaan ini 

akan meliputi perusahaan hasil perikanan yang dijalankan oleh masyarakat Melayu 

pesisir Terengganu seperti perusahaan ikan kering, ikan bilis, budu, belacan dan ikan 

jeruk. Pentingnya kajian ini berbanding kajian lain adalah untuk membuktikan 

bahawa produk hasil perikanan mampu menjadi asas penting kepada perkembangan 

ekonomi masyarakat Melayu pesisir mahupun kepada negeri Terengganu itu sendiri 

dan tidak sekadar tertumpu kepada pertanian, perlombongan dan perternakan semata-

mata. Dengan lahirnya perusahaan hasil perikanan ini, ekonomi negeri Terengganu 

mula berubah dan menampakkan keuntungan yang besar. Malahan hasil eksport 

negeri Terengganu dapat dipelbagaikan dan dieksport ke seluruh Semenanjung Tanah 

Melayu, Siam, Cochin-China dan Singapura.  

 

Di samping merungkai persoalan tersebut, tesis ini penting untuk mengetahui 

dengan lebih jelas aspek yang mempengaruhi masyarakat Melayu pesisir dalam 

perusahaan hasil perikanan. Justeru itu, kajian ini wajar dikaji untuk memaparkan 

kerajinan, kesungguhan dan kemampuan masyarakat Melayu pesisir di Terengganu 

dalam mengeluarkan produk milik mereka sendiri dalam kuantiti yang banyak dengan 

hanya menggunakan peralatan tradisional untuk memenuhi permintaan masyarakat 

tempatan mahupun luar. Kelompangan yang diisi dalam tesis ini mampu memberi 

tambah nilai ilmu pengetahuan berkaitan dengan perusahaan hasil perikanan kepada 

penyelidik yang akan datang. 

 

 

1.5 Kajian Lepas  

 

Sehingga kini, perusahaan hasil perikanan masyarakat Melayu pesisir di Terengganu 

sekitar tahun kajian 1910 hingga 1941 masih kurang dikaji secara ilmiah dan 

menyeluruh oleh para sejarawan. Kebanyakan penulisan membincangkan aspek 

berkaitan sektor perikanan secara umum. Oleh itu, kajian ini akan memfokuskan 

perusahaan hasil perikanan yang dijalankan oleh masyarakat Melayu pesisir 

Terengganu pada tahun 1910-1941 sehinggakan perusahaan ini menjadi penyumbang 

ekonomi terpenting di negeri Terengganu. Ulasan yang luas dan padat mengenai 

perusahaan hasil perikanan masyarakat Melayu pesisir perlu dikaji dengan lebih 

mendalam untuk mendapatkan fakta yang tepat. Bagi maksud di atas, penyelidik 

membuat penyelidikan ke atas beberapa penulisan awal sama ada secara langsung 

atau tidak langsung yang membicarakan tentang kajian ini. Pentingnya kajian lepas 

adalah untuk melihat sejauhmanakah penulisan yang sedia ada mengupas isu-isu yang 

berkaitan. Terdapat beberapa penulisan yang dilihat penting untuk penyelidikan ini. 

 


